
SERRA DO XURÉS
(RIOCALDO)
Comunidade titular: Parroquia de Santa María de Riocaldo (Lobios)
Forma xurídica: MVMC
Superficie: 4.351,5 ha
N.º de comuneiras/os: 91 (42 mulleres, 49 homes)
N.º mulleres no órgano de goberno: 0 (de 7)

Bosque de frondosas na 
Costa da Virxe do Xurés

Vista desde a Chan de Abaixo, coa Capela de Nosa Señora do Xurés no primeiro plano e os vales dos ríos 
Caldo e Limia ao fondo

Síntese histórica

O val e a Portela do Home fo-
ron desde a Antigüidade un 
paso de montaña con carácter 
estratéxico. Os romanos cons-
truíron a Via Nova (XVIII), duns 
300 km, que unía Braga con 
Astorga, sendo o tramo de Rio-
caldo dos mellor conservados. 
Esta é a vía con maior concen-
tración de pedras miliares de 
toda Europa (281), con varios 
exemplos en Riocaldo, onde 
se encontraba, ademais, unha 
das once mansio (hostais) do 
itinerario (Aquis Ogeresibus).

Na Idade Media e Moderna, 
Riocaldo formou unha xurisdi-
ción de seu, o Couto do Val de 
Río Caldo, ligada ao castelo de 
Araúxo. Inicialmente de realen-
go, en 1175 Fernando II doou á 
Igrexa de Ourense a metade 
da xurisdición, que aparece 
referida como “Riuo Calido”, 
primeira referencia documen-
tal ao topónimo. Este territorio 
sería obxecto de constantes 

incursións durante as guerras 
dos séculos XVII e XVIII.

Durante a desamortización, 89 
veciños de Riocaldo compra-
ron ao Estado nunha poxa ce-
lebrada en Madrid os montes 
comúns previamente someti-
dos á xurisdición eclesiástica, 
cedéndoos para o uso de toda 
a parroquia. 

A pesar diso, o monte acabou 
por ser usurpado e reforesta-
do mediante consorcio co Pa-
trimonio Forestal do Estado. En 
1970, una comisión veciñal dos 
lugares da parroquia solicitou 
a clasificación do monte como 
veciñal, condición recoñecida 
en 1974 a pesar da oposición 
activa do concello. 

Desde hai anos, unha parte 
importante da xestión está 
orientada a fomentar un mon-
te máis resiliente aos incendios 
e a potenciar os valores eco-
sistémicos e paisaxísticos. 

chrysaetos homeyeri) 

CONTEXTO
Situación

O monte da Serra do Xurés 
está formado por un longo val 
de case 10 km de lonxitude que 
forma o río Caldo desde o seu 
nacemento, ao pé da Portela 
do Home, até practicamente a 
súa confluencia co río Limia. O 
terreo é moi accidentado e ten 
altitudes que varían entre os 
350 e os 1537 m, con evidencias 
dunha intensa actividade gla-
cial. O limite SO está marcado 
pola Cruz do Touro (1231 m), 
mentres que ao SE se encon-
tran o Pico do Sobreiro (1537 
m) e o Altar de Cabróns, moi 
próximos á antiga mina das 
Sombras. Ao NE está o pico 
do Perdigoto (672 m) e ao NO 
o val do río Vilameá. O mon-
te encóntrase na parroquia 
de Riocaldo, que conta con 6 
entidades de poboación (Os 
Baños, Bubaces, A Devesa, Pa-
drendo, Torneiros e Vilameá).



VALORES DE  
CONSERVACIÓN
O monte da Serra do Xurés 
forma parte do Parque Natu-
ral Baixa Limia-Serra do Xurés, 
que está dentro da Área de 
Especial Interese Paisaxístico 
do mesmo nome. É o parque 
con maior superficie da Gali-
za e, xunto co veciño Parque 
Nacional Peneda-Gerês, con-
forma desde 2009 a Reserva 
da Biosfera Transfronteiriza 
Gerês-Xurés, que conta con 
máis de 260 000 ha. Este es-
pazo forma tamén parte da 
Rede Natura 2000, ao estar 
catalogado como Zona de 
Especial Conservación (ZEC), 
Zona de Especial Protección 
de Valores Naturais (ZEPVN) 
e Zona de Especial Protección 
para as Aves (ZEPA). Pola 
zona transcorren os ríos de Vi-
lameá e Riocaldo, que nacen 
na parte alta da serra e des-
embocan no río Limia, e entre 
os seus peixes encóntranse a 
boga de río (Chondrostoma 
polylepis), a vermella (Rutilus 
arcasi), o escalo (Squalius 
carolitertii), a troita (Salmo 
trutta) e o barbo (Luciobar-
bus bocagei).

Vales do río Caldo e do río Limia desde a Capela de Nosa Señora do Xurés

Vía XVIII ao seu paso pola Pontenova (R. Piñeiro)

A presenza de frondosas como 
as carballeiras (9230) é exten-
sa, estando unha superficie 
de máis de 400 ha en proceso 
de ser incluída no Rexistro de 
Masas Consolidadas de Fron-
dosas Autóctonas. Especial in-
terese ten tamén o teixo, con 
formacións (9580*) importan-
tes nas Corgas da Auga do 
Touro, no Crasto e na Cova 
do Madeiro. Outros hábitats 
presentes inclúen queirogais 
secos (4030), pradeiras (6410 
e 6510), megaforbios (6430), 
zonas de desprendemen-
tos (8130), hábitats rochosos 
(8220 e 8230), covas (8310), 
zonas subestépicas (6220*) e 
bosques aluviais (91E0*). Entre 
a flora recollida no Catálogo 
Galego de Especies Ameaza-
das destacan as formacións 
de acereiro (Prunus lusitani-
ca), que se encontran no val 
de Riocaldo, o lirio do Xurés 
(Iris boissieri) e as especies 
Veronica micrantha, Arme-
ria humilis humilis e Armeria 
humilis odorata. 

En canto á fauna, esta serra 
foi o último reduto da cabra 
montesa galega (Capra pyre-
naica lusitanica), extinguida 

en 1890, mentres que as orixes 
da vaca cachena, raza autóc-
tona en perigo de extinción, 
sitúanse nesta mesma área 
de montaña. Destaca a pre-
senza de ungulados como o 
corzo (Capreolus capreolus) 
e o veado (Cervus elaphus), 

existindo importantes poboa-
cións de lobo (Canis lupus 
signatus). Entre as aves están 
presentes a aguia real (Aquila 
chrysaetos), o bufo real (Bubo 
bubo) e a tartaraña cincenta 
(Circus pygargus).



Deseucaliptización na Costa da Virxe e nas Abeleiras

BOAS PRÁCTICAS
Plan de prevención de  
incendios colaborativo

A raíz dos varios incendios que 
se produciron no Parque Natural 
Baixa Limia Serra do Xurés en 
2016, as comunidades da Serra 
do Xurés, Santa Eufemia e Lobios 
decidiron elaborar conxuntamen-
te un Plan de Prevención e Defen-
sa contra Incendios Forestais no 
que se definiron as actuacións a 
realizar en materia de prevención 
e mitigación de incendios. Este 
plan, presentado en 2017, afecta 
a unha superficie superior a 6000 
ha e ten como obxectivo principal 
a xestión da biomasa en zonas 
estratéxicas para reforzar a es-
trutura de prevención e extinción 
de incendios forestais.

Entre as actuacións levadas a 
cabo destacan as de silvicultura 
preventiva nas infraestruturas de 
uso público, áreas recreativas e 
superficies arboradas e corta de 
pirófitas aos lados de todas as 
estradas e pistas para maximizar 
a acción cortalumes, entre outras. 
Trátase dunha estratexia a longo 
prazo para reducir a magnitude 
e a intensidade dos lumes no te-
rritorio para acadar un punto de 
inflexión que permita pasar da 
continua erosión e degradación 

do solo e do monte cara a unha 
progresiva recuperación do mes-
mo. En 2017, mentres se estaba 
rematando de elaborar o plan 
de acción, produciuse un incendio 
que afectou a máis de 1000 ha; 
mais no seguinte, que se produciu 
en 2020 e queimou máis de 2000 
ha, as actuacións levadas a cabo 
probaron ser efectivas ao axudar 
a parar o lume nas zonas prede-
finidas no plan.

Recuperación do bosque de 
ribeira e masas de frondosas

A comunidade, vendo que moitas 
das valgadas estaban domina-
das por piñeiros e eucaliptos que 
chegaban mesmo ao leito dos 
ríos e regatos, decidiu, en 2021, 
elaborar  un plan estratéxico de 
intervención coa finalidade de 
conseguir a recuperación eco-
lóxica do bosque de ribeira. As 
actuacións consisten fundamen-
talmente na eliminación de es-
pecies pirófitas, na realización de 
rozas e podas e na recuperación 
do bosque autóctono. O obxecti-
vo é acadar un monte máis resi-
liente e biodiverso recuperando 
áreas afectadas polos lumes e 
favorecendo a diversificación de 
recursos co establecemento de 
áreas de frondosas autóctonas 
para o aproveitamento multifun-

cional. Estas accións procuran, 
ademais, mellorar o territorio 
desde o punto de vista pai-
saxístico, turístico e dos servi-
zos ecosistémicos.

Para estes traballos, a comuni-
dade botou man de diferentes 
fontes de financiamento e de 
voluntariado en colaboración 
con diversas entidades: con 
WWF substituíronse máis de 4 
ha de piñeiro e eucalipto por 
frondosas autóctonas nas 
Mouruás; con ADEGA realizou-
se unha plantación de biduei-
ros na zona de Porta Parede; 
e coa Fundación Montescola 
e as Brigadas Deseucalipti-
zadoras retirouse eucalipto 

e descascáronse tocóns nu-
nha superficie dunhas 5 ha na 
Costa da Virxe do Xurés e nas 
Abeleiras no marco dun pro-
xecto transfronteirizo que ta-
mén implicou o Agrupamento 
de Baldios da Serra do Gerês 
do outro lado da raia. Tamén 
se impulsaron varios proxectos 
con diferentes administracións, 
como o proxecto Mil Ríos, con 
rozas e podas en máis de 50 
ha, e o proxecto Mixturando de 
revalorización do bosque mix-
to atlántico, con intervención 
en máis de 16 ha para recupe-
rar masas con Quercus suber.

Voluntariado con ADEGA para a plantación de bidueiros na zona de Porta Parede, afectada polo lume de 2020

Mutatio romana das Mouruás

Vía Nova pola 
zona do Crasto

Espazos naturais protexidos

Os espazos naturais protexidos 
son áreas xeográficas clara-
mente definidas que son reco-
ñecidas e xestionadas, a través 
de normas xurídicas ou doutros 
medios, para acadar a conser-
vación a longo prazo do seu 
partrimonio natural, biodiver-
sidade, servizos ecosistémicos 
e valores culturais asociados. A 
Lei 5/2019, do 2 de agosto, do 
patrimonio natural e da biodi-
versidade da Galiza, establece 
distintas categorías de espazos: 

reserva natural, parque nacio-
nal, parque natural, monumento 
natural, zona húmida protexi-
da, paisaxe protexida, espazo 
da Rede Natura 2000, espazo 
natural de interese local e es-
pazo privado de interese natu-
ral. A nivel internacional, a UICN 
tamén recoñece as Áreas Con-
servadas por Pobos Indíxenas 
e Comunidades Locais (ICCA), 
destacando o papel destas co-
lectividades na preservación 
dos ecosistemas.

Posta en valor do  
patrimonio cultural

En 2021, a comunidade cofi-
nanciou, xunto con fondos de 
Agader/Leader, a recupera-
ción da Mutatio das Mouruás, 
unha antiga pousada romana 
asociada á Via Nova. A primei-
ra fase do proxecto consistiu 
na limpeza e escavación de 
120 m² que permitiron loca-
lizar a planta da edificación, 
que se encontraba dividida 
en dous espazos e constaba 
dunha entrada con pórtico. 
A construción só conserva-
ba a cimentación, mais sobre 
ela construíronse muros que 

permitiron achegarlle certa 
entidade. Ademais, os traba-
llos corroboraron a existen-
cia dunha estrutura posterior 
que podería estar asociada ao 
pastoreo, e uns restos, na zona 
sur, que apuntarían á presenza 
dun forno. A escavación acom-
pañouse da instalación de pa-
neis informativos para poñer 
en valor o patrimonio cultural 
da zona e crear un espazo di-
dáctico e interpretativo do le-
gado galaicorromano. Esta é a 
primeira mutatio escavada da 
Via Nova en territorio galego 
e a única visitábel os 365 días 
do ano.

